
Ethol Cadeirydd dros dro

Yn absenoldeb Chris Gwyther, etholwyd Ron Davies yn Gadeirydd. 

Eitem 1: Sylwadau agoriadol y Cadeirydd.

1.1 Wrth agor y cyfarfod eglurodd y Cadeirydd nad oedd Chris Gwyther yn gallu bod yn 
bresennol oherwydd salwch ei chymar. Cytunodd yr Aelodau y dylai ysgrifennu ati gan fynegi 
eu dymuniadau gorau. [Cam Gweithredu: Y Cadeirydd/Y Clerc].

Eitem 2: Adroddiad y Gweinidog

2.1 Cyflwynodd y Gweinidog dros Ddatblygu Economaidd ei adroddiad drwy gyfeirio at y 
ffigurau diweithdra diweddaraf, yr amserlen ar gyfer y camau nesaf ym mhroses y Strategaeth 
Datblygu Economaidd Cenedlaethol, drwy groesawu ehangu’r Legal and General yng 
Nghaerdydd a’r cylchlythyr busnes ar-lein. Dywedodd fod Swyddfa Cyllido Ewropeaidd Cymru 
wedi gwneud dau benodiad yn ddiweddar: Dr Susan Denman yn Bennaeth Ymchwil a 
Gwerthuso, a Dr Caroline Turner yn Gyfarwyddwr Polisi. Dywedodd fod Llywodraeth San 
Steffan wedi cadarnhau ddydd Llun y byddai’n derbyn Cyfarwyddeb yr UE ynghylch 
ymgynghori â gweithwyr. Dywedodd y Gweinidog y byddai’n darparu ei ddiweddariad ar ffurf 
ysgrifenedig i’w atodi i’w adroddiad. [Cam Gweithredu: Y Gweinidog dros Ddatblygu 
Economaidd].

2.2 Cyfeiriodd y Cadeirydd at y papur EDC 09-01(p8) "Adroddiad Economaidd Chwarterol i 
Gymru" a oedd wedi ei gyflwyno fel papur er gwybodaeth. Credai ei fod yn berthnasol i nifer o 
eitemau ar yr agenda ac y byddai’n unol â’r drefn i’r Aelodau gyfeirio ato yn ystod y cyfarfod. 
Dywedodd mai hyn oedd y tro cyntaf i’r adroddiad gael ei baratoi a chredai ei fod yn fuddiol ac 
yn ddefnyddiol iawn i’r Pwyllgor.

2.3 Mynegodd yr Aelodau bryder bod Atodiad 1 i’r adroddiad hwn yn dangos bod y bwlch 
mewn perfformiad economaidd rhwng Cymru a’r DU gyfan yn ymledu. Er y cydnabyddid bod y 
ffigurau’n dangos bod economi Cymru yn parhau i dyfu, awgrymwyd eu bod yn dangos nad 
oedd polisïau’r Gweinidog yn gweithio. Yr oedd y rhagolygon hefyd yn is o lawer na’r ffigurau 
targed a oedd ymhlyg ym mhapur ymgynghorol y Strategaeth Datblygu Economaidd 
Cenedlaethol. Nodwyd mai un rheswm posibl dros danberfformiad cymharol Cymru oedd ei 
bod yn dibynnu’n fwy o lawer ar weithgynhyrchu na’r mwyafrif o rannau eraill y DU ac y byddai 
felly’n dueddol o ddioddef yn fwy ar adegau, fel y presennol, pan nad oedd gweithgynhyrchu’n 
tyfu mor gryf â’r sector gwasanaethau. Dadleuwyd bod y bunt uchel ynghyd ag Ewro a oedd 



wedi ei danbrisio yn ffactorau holl bwysig yn hyn o beth.

2.4 Wrth ymateb, dywedodd y Gweinidog fod rhagolygon economaidd rhanbarthol o’r math 
hwn, er eu bod yn fuddiol, yn tueddu i ddibynnu ar allosod tueddiadau’r gorffennol. Nid 
oeddent ac ni allent gymryd i ystyried y newidiadau polisi mawr o’r math sydd i’w gynnwys yn y 
Strategaeth Datblygu Economaidd Cenedlaethol hyd nes yr oedd newidiadau o’r fath wedi 
dechrau cael effaith wirioneddol. Yr oedd felly’n annoeth ac yn gamarweiniol dod i’r casgliad ar 
yr adeg gynnar hon nad oedd polisïau’r Cynulliad yn gweithio. Cytunodd â’r asesiad bod y bunt 
wedi ei gorbrisio/yr ewro wedi ei danbrisio.

2.5 Cydnabu’r Aelodau nad oedd ateb buan i broblemau Cymru a phwysleisiasant yr amcan 
tymor hir o gau’r bwlch. Bu trafodaeth ar lefel yr adnoddau a oedd yn angenrheidiol er mwyn 
cyflawni hyn ond teimlai’r Gweinidog ei bod yn rhy fuan i ffurfio barn bendant ar hyn tra oedd yr 
ymgynghori ar y Strategaeth Datblygu Economaidd Cenedlaethol yn parhau a chyn gwneud 
penderfyniadau terfynol ar y strategaeth. Yr oedd hefyd yn ddechrau’r broses cynllunio 
cyllideb: byddai digon o gyfleoedd i drafod y mater hwn yn ddiweddarach yn y broses. 

2.6 Nododd yr Aelodau effaith y garfan economaidd anweithredol o ddynion 45-54 mlwydd oed 
a oedd yn ganlyniad i ailstrwythuro yn y gorffennol yn y sector gweithgynhyrchu. Nododd yr 
Aelodau fod y gweithgaredd economaidd yn y grwp oedran hwn ymysg benywod yn well o 
lawer – a bod eu cyfraddau cyflog cymharol is yn ffactor yng Nghynnyrch Mewnwladol 
Crynswth isel Cymru. Mynegodd nifer o Aelodau bryder ynghylch yr oedi parhaus wrth 
ddarparu cymorth i’r diwydiant twristiaeth a’r cyfeiriad at gyhoeddiad ‘yn ei dro’ pan oedd 
angen cymorth i’r diwydiant yn awr. Nodasant fod adroddiad y Gweinidog yn cyfeirio at 
ymestyn y cynllun cymorth presennol ond hefyd nad oedd hynny o ganlyniad i gyflwyno mwy o 
arian ganddo, dim ond drwy ganiatáu mwy o amser i’w dderbyn.

2.7 Yn y drafodaeth, gwnaeth yr Aelodau sylwadau ar bwysigrwydd contractau’r Weinyddiaeth 
Amddiffyn er mwyn dod ag ymchwil a datblygu i Gymru. Bu trafodaeth hefyd am wahanol 
adroddiadau ac arolygon a oedd yn rhoi barn groes ar berfformiad allforio Cymru. Awgrymwyd 
y gallai’r anghydweld hwn fod yn ganlyniad i’r ffaith bod un arolwg wedi ei seilio ar sampl bach 
iawn.

 

Eitem 3: Cyflwyniad i broses y Gyllideb a thrafodaeth ar Adroddiad Perfformiad 
Cynulliad Cenedlaethol Cymru 1999-2000

3.1 Cyflwynodd y Cadeirydd y papurau a oedd wedi eu paratoi gan y Gweinidog er mwyn 
crynhoi a diweddaru’r wybodaeth a geir yn yr Adroddiad Perfformiad.

3.2 Bu trafodaeth ar Atodiad D i Bapur 3 a oedd yn dangos gwir danwariant o £54 miliwn. Yr 



oedd yr Aelodau’n ei chael yn anodd iawn gweld sut y gallai tanwariant mor fawr ddigwydd heb 
ei ganfod. Dywedodd y Gweinidog fod y ffigurau, a oedd yn agos iawn i’r rhai a adroddwyd i’r 
Pwyllgor yr hydref diwethaf, yn rhoi camargraff. Dywedodd fod y tanwariant gwirioneddol, ar ôl 
cymryd eitemau eithriadol i ystyriaeth, yn llai na 0.1 y cant o gyfanswm cyllideb y Cynulliad. Yr 
oedd y ffigurau’n adlewyrchu tanwariant o £21 miliwn ar Gymorth Rhanbarthol Dewisol: câi’r 
cynllun hwn ei arwain gan y galw ac mewn llawer achos yr oedd yn anodd rhagweld yn fanwl a 
fyddai hawliadau penodol yn dod yn ffaith ar ddiwedd un flwyddyn ariannol neu ddechrau un 
arall. Yn wir, yr oedd y cwmnïau eu hunain yn ei chael yn anodd gwybod yn aml pa bryd y 
caent eu cyflwyno oherwydd amrywiaeth eang o ffactorau, gan gynnwys cyflwr sector penodol, 
strategaeth gorfforaethol neu’r heriau arferol wrth reoli prosiect yn unol â’i amserlen. 

3.3 Yr oedd y ffigurau hefyd yn cynnwys £21.5 miliwn ar gyfer un prosiect mawr yr oedd gan y 
WDA ymrwymiad cytundebol mewn cysylltiad ag ef ar y pryd. Pwysleisiodd na reolid 
cyllidebau’r Cynulliad ar sail "12 mis ar y tro" erbyn hyn, ond dros gyfnod o dair blynedd. O 
ganlyniad i hynny, ni chollwyd arian o gyllideb y Cynulliad nac yn wir o gyllideb yr Adran 
Ddatblygu Economaidd, a oedd wedi cynyddu’n sylweddol o ganlyniad i’r cylch cynllunio 
diwethaf.

3.4 Yr oedd yr Aelodau’n dal yn bryderus y gallesid bod yn bosibl rhagweld y tanwariannau 
hyn yn gynt a drwy hynny darparu adnoddau i’r nifer fawr o gwmnïau a oedd yn awyddus i 
dderbyn cymorth. Yn wir, yr oedd llawer o raglenni eraill oddi mewn i’r Adran Ddatblygu 
Economaidd a oedd yn chwilio am adnoddau. Tynnwyd sylw at y ffaith y gallai tanwariannau 
gormodol fod yn rhwystr hefyd i geisiadau am adnoddau yn y dyfodol. Cytunodd y Gweinidog i 
ddarparu nodyn i egluro beth a ddigwyddodd. [Cam Gweithredu: Y Gweinidog dros 
Ddatblygu Economaidd]

3.5 Er nad oedd yn derbyn bod maint y mater dan sylw fod mor fawr o bell ffordd ag yr oedd 
rhai o’r Aelodau’n barnu, cytunodd y Gweinidog ei bod yn bwysig iawn monitro gwariant yn 
ofalus yn ystod y flwyddyn. Yn wir, er mwyn ategu’r pwynt, fel rhan o’r ailstrwythuro diweddar 
o’r Adran Ddatblygu Economaidd yr oedd ef a David Pritchard wedi sefydlu uned newydd er 
mwyn gwneud yr union beth hwn. Fodd bynnag, yr oedd yr Aelodau’n awyddus i ddeall y 
prosesau a’r rhwystrau a gwrthbwysau a oedd ar waith i reoli adnoddau rhaglenni’n dda. 
Cynigiodd y Gweinidog ddarparu nodyn ar hyn ar gyfer y cyfarfod nesaf. [Cam Gweithredu: Y 
Gweinidog dros Ddatblygu Economaidd]

3.6 Bu rhywfaint o drafodaeth ar y tanwariant ymddangosiadol o £2 filiwn mewn perthynas â 
Chorfforaeth Datblygu Bae Caerdydd, ond dywedodd y swyddogion fod ganddynt bryderon 
ynghylch y ffigurau nad oeddent wedi gallu eu datrys yn llawn cyn y cyfarfod. Cytunodd y 
Gweinidog i ddarparu nodyn ar hyn hefyd. [Cam Gweithredu: Y Gweinidog dros Ddatblygu 
Economaidd].

3.7 Cyfeiriodd yr Aelodau at bapur y Gweinidog Cyllid a oedd yn amlinellu proses y gyllideb a’r 



cyfeiriad a oedd ynddo: "Nid wyf yn disgwyl derbyn ceisiadau mawr am wariant newydd ond yn 
hytrach awgrymiadau am ailffurfio neu ailffocysu’r cynlluniau a gyhoeddwyd". Yr oedd yr 
Aelodau’n awyddus i wybod sut yr oedd y Gweinidog yn cysoni hyn â’r angen a ddynodwyd yn 
eglur am adnoddau ychwanegol sylweddol er mwyn cyrraedd targedau’r Strategaeth Datblygu 
Economaidd Cenedlaethol. Dywedodd y Gweinidog y byddai’n rhoi cynnig priodol o gadarn i’r 
Gweinidog Cyllid. 

3.8 Wrth drafod yr adroddiad yn ehangach, mynegwyd pryder nad oedd y niferoedd o swyddi’n 
gwahaniaethu rhwng rhai newydd a rhai a ddiogelwyd ac mai gwerth cyfyngedig a oedd i 
dargedau tymor hir, fel yr un ar gyfer 2010, os nad oeddent yn cynnwys rhyw arwydd o’r 
perfformiad disgwyliedig yn y blynyddoedd yn y canol.

3.9 Mynegwyd y farn ei bod yn bwysig, os oeddem yn ceisio economi ar sail gwybodaeth, ein 
bod yn gwario mwy ar ymchwil a datblygu. Fodd bynnag, nodwyd bod y rhan helaethaf o 
hynny yn dod o fewn y gyllideb addysg ac nid o fewn cyllideb y Gweinidog dros Ddatblygu 
Economaidd.

3.10 Mynegwyd pryder gan nifer o Aelodau mai dim ond £400,000 oedd cyfanswm yr arian a 
wariwyd yn ystod 2000 yng Nghymru ar Amcan 1 tra oedd tua £82 miliwn wedi ei ddyrannu 
yng nghyllideb y Cynulliad am 2000-01 ar gyfer gwariant y Cronfeydd Strwythurol yng 
Nghymru a £175.5 miliwn wedi ei ddyrannu o Ewrop. Dywedodd swyddogion o Swyddfa 
Cyllido Ewropeaidd Cymru fod hyn ganlyniad yn rhannol i oedi wrth gwblhau’r rhaglen a bod y 
cwbl o gyllideb y Cynulliad y llynedd wedi ei wario heblaw am £21 miliwn a neilltuwyd ar gyfer 
prosiect Cyllid Cymru a gâi ei ddwyn ymlaen. Byddai ceisiadau derbyniol i dderbyn ymrwymiad 
y CE o £175.5 miliwn yn gorfod cyrraedd y Comisiwn cyn diwedd 2002 ac yr oedd y 
swyddogion yn ffyddiog y gellid cyflawni hynny. Bu rhywfaint o drafod ar y £21 miliwn a 
ddyrannwyd i Gyllid Cymru y gallesid bod wedi ei ariannu o’r £79 miliwn a flaendalwyd gan y 
Comisiwn Ewropeaidd ers dechrau’r rhaglen ond na ellid ei wario nes bod y CE wedi 
cymeradwyo’r prosiect. Gobeithiwyd derbyn y gymeradwyaeth honno yn yr hydref 2001. 

3.11 Mynegwyd pryder bod y Comisiwn eisoes wedi cymeradwyo un cynllun penodol ar gyfer 
rhai o Ranbarthau Lloegr a’i fod wedi gwneud hynny cyn y cynigion cyfalaf menter a 
wnaethpwyd gan y ‘Gynghrair’ o ardaloedd Amcan 1 y DU, yn cynnwys y cynnig Cyllid Cymru 
ar gyfer Cymru. Yr oedd y Gweinidog a’r swyddogion yn pwyso’n drwm ar y Comisiwn i 
benderfynu’n fuan ar hynny.

 

Eitem 4: Adroddiad Pwyllgor Monitro Rhaglenni Amcan 3 

4.1 Wrth gyflwyno’r adroddiad ar Amcanion 1, 2 a 3, dywedodd Phil Gray fod 277 o brosiectau 
Amcan 1, gwerth cyfanswm o £188 miliwn, wedi eu cymeradwyo a’u bod ar y ffordd i gyrraedd 



eu targedau ar gyfer y flwyddyn. Dywedodd fod Swyddfa Cyllido Ewropeaidd Cymru ar hyn o 
bryd yn anelu at neilltuo cyfanswm o £380 miliwn erbyn diwedd 2001 er mwyn cael digon o 
lwyth yn y tu blaen i gynhyrchu digon o wariant i sicrhau eu bod yn gallu derbyn cyllid yn unol â 
disgwyliadau’r CE. Dywedodd eu bod yn disgwyl i gyfran bellach o gynhyrchion o ansawdd da 
ddod ymlaen yn yr hydref a nododd mai un o’r materion a oedd yn eu hwynebu oedd cadw’r 
ddysgl yn wastad rhwng sicrhau’r nifer iawn o gynhyrchion a’r angen i gynnal yr ansawdd.

4.2 Mae testun adroddiad llafar Kirsty Williams wedi ei atodi i EDC-09-01(p5). Soniodd am y 
cyfarfod diweddar o Bwyllgor Monitro Rhaglenni Amcan 3 a’r AMBP a ystyriwyd ac y 
gofynnwyd am waith pellach arno cyn ei gyflwyno i’r CE. Dywedodd y byddid yn anfon copïau 
at Aelodau’r Pwyllgor Datblygu Economaidd ar ôl ei gwblhau. Rhoddodd y newyddion 
diweddaraf ynghylch y cynnydd ar Amcan 3 a soniodd am awydd y Pwyllgor i wella ei sylfaen 
gwybodaeth a datblygu dull strategol o ymdrin â’r rhaglen. 

4.3 Bu rhywfaint o drafod ar gyfradd methiant uchel y ceisiadau a gyflwynwyd a’r gost yr oedd 
y rhain yn ei golygu i’r ymgeisydd ac i’r swyddfa. Nodwyd bod angen cadw’r ddysgl yn wastad 
a bod perygl o golli prosiectau da os oedd y broses ymgeisio’n rhy drylwyr.

4.4 Mynegwyd peth pryder ynghylch y ffaith bod yr wybodaeth yn yr adroddiad yn awgrymu 
bod prosiectau cymunedol yn derbyn cymorth at ei gilydd, ond nad oedd hyn yn gyson â’r 
argraff ar lawr gwlad. Dywedwyd bod trefniadau wedi eu dechrau ar gyfer prosiectau llai fel y 
gallai ymgeiswyr ymgeisio am grantiau gan noddwr mawr fel Cynllun Cyfalaf Risg 
Cymdeithasol Cyngor Gweithredu Gwirfoddol Cymru o dan broses ymgeisio symlach.

4.5 Mynegwyd pryder na fyddai llythyrau Amcan 2 yn cael eu hanfon tan fis Medi, yn ôl yr 
amserlen ar wefan Swyddfa Cyllido Ewropeaidd Cymru. Dywedodd John Clarke y byddai’n 
ymchwilio i hyn. [Cam Gweithredu: John Clarke] 

4.6 Mynegwyd peth pryder ynghylch anghysonderau ymddangosiadol rhwng ffigurau a 
roddwyd yn y gwahanol bapurau ond nodwyd bod y rhain yn ymwneud â chyfnodau gwahanol.

4.7 Cyfeiriwyd at gyfarfod a fu’n ddiweddar rhwng Chris Gwyther a Chyd-ffederasiwn 
Diwydiant Prydain a phryder yr olaf ynghylch oedi gydag Amcan 1 a oedd yn ganlyniad i oedi 
wrth benodi i swyddi o fewn yr uned sector preifat yn Swyddfa Cyllido Ewropeaidd Cymru. 
Dywedodd John Clarke eu bod yn gwneud cynnydd da ar hynny ac y byddai’r staff yn gyflawn 
erbyn diwedd Gorffennaf.

 

Eitem 5: Adolygiad o Gymorth i Fusnesau - Adroddiad ar yr ymgynghoriad

5.1 Ar bwynt o eglurhad, dywedodd y Gweinidog fod y cyfeiriadau at ‘ni’ yn ei bapur yn cyfeirio 



at y Cabinet ac nad eu bwriad oedd awgrymu bod yr argymhellion yn rhai ar ran y Pwyllgor 
Datblygu Economaidd. 

5.2 Cyflwynodd y Gweinidog y papur hwn drwy ddiolch i bawb a gymerodd ran yn yr 
ymgynghoriad ac, yn arbennig, talodd deyrnged i Val Feld am ei hymroddiad drwy gydol y 
broses. Dywedodd eu bod wedi derbyn ymatebion pendant ar nifer o faterion pwysig er bod 
rhai o’r sylwadau’n gymysg. Yr oedd ei bapur yn nodi’r modd y bwriadai fynd ymlaen a 
gwahoddodd y Pwyllgor i roi sylwadau ar argymhellion y Cabinet.

Argymhellion 1 a 2

5.3 Mynegwyd pryder y gellid dehongli papur y Gweinidog i olygu nad oedd y Cabinet o blaid 
gweithredu’r ddau argymhelliad hyn. Pwysleisiodd y Gweinidog nad oedd hynny’n wir ond bod 
nifer o gyrff pwysig wedi nodi na allent ond rhoi barn derfynol yng nghyd-destun yr 
ymgynghoriad ar y Strategaeth Datblygu Economaidd Cenedlaethol, nad oedd wedi dod i ben 
eto. Dywedodd y Gweinidog y byddai’n dod yn ôl at hyn yn yr hydref. Mynegwyd pryder hefyd 
fod y papur yn awgrymu (Tudalen 2 o Atodiad 3) nad oedd y WDA yn cefnogi rhai o’r 
argymhellion tra oedd yr Aelodau’n credu ei fod mewn gwirionedd. Dywedodd y Gweinidog y 
byddai’n rhoi gwedd eglurach ar y mater. [Cam Gweithredu: Y Gweinidog dros Ddatblygu 
Economaidd]

5.4 I derfynu, cadarnhaodd y Pwyllgor eu hargymhelliad o blaid sefydlu Bwrdd Polisi 
Economaidd ac Uned Ymchwil, Monitro a Gwerthuso Economaidd.

Argymhelliad 3

5.5 Yr oedd y Pwyllgor yn derbyn ac yn croesawu cefnogaeth y Gweinidog i’w hargymhelliad.

Argymhelliad 4

5.6 Yr oedd y Pwyllgor yn derbyn argymhellion y Cabinet, er bod rhai’n pwysleisio mor bwysig 
oedd y cyfeiriad yn 4.17 at sensitifrwydd yr Awdurdod i rolau pob partner. Nodwyd y byddai’r 
Gweinidog yn adlewyrchu’r pryder hwn yn yr argymhellion terfynol ac y byddai’n cyflwyno 
cynigion pellach, ynghylch gweithredu, ym mis Hydref. 

Argymhelliad 5

5.7 Yr oedd y Pwyllgor yn derbyn argymhelliad y Cabinet. Nododd yr Aelodau yr angen, a 
ganfuwyd gan y Pwyllgor Datblygu Economaidd, am fwy o eglurder ynghylch y swm o arian 
sydd yn mynd tuag at Ddatblygu Economaidd.

Argymhelliad 6



5.8 Bu rhywfaint o drafod ar y bwriad i gadw Cyswllt Busnes fel enw brand. Cytunodd yr 
Aelodau fod y strwythurau sylfaenol yn bwysicach na’r enw – mater i’w benderfynu yw a fyddai 
cadw’r enw yn gwneud mwy o ddrwg nag o les at ei gilydd. Yn gyffredinol, derbyniwyd 
argymhellion y Cabinet.

Argymhelliad 7

5.9 Dywedodd y Gweinidog fod y farn dros beidio â sefydlu Ombwdsmon yn union gytbwys. Yr 
oedd safbwyntiau Aelodau’r Pwyllgor Datblygu Economaidd yr un mor gytbwys. At ei gilydd, 
teimlwyd ei bod yn bwysig cael mecanwaith i ddatrys pryderon pan oedd ymgeisydd yn teimlo 
nad oedd wedi derbyn gwasanaeth da. Fodd bynnag, yr oedd yr Aelodau’n pryderu bod y cylch 
gorchwyl ar gyfer Ombwdsmon yn aml yn cael ei gyfyngu’n ormodol i fod o lawer o gymorth. 
Fel arall, os câi ei bennu’n fras byddai perygl i unrhyw ymgeisydd y gwrthodwyd rhoi grant iddo 
geisio apelio pa un a oedd y sail dros wrthod yn deg ai peidio. 

5.10 Nododd yr Aelodau fod y Cynulliad yn gwneud adolygiad o swyddogaethau Ombwdsmon 
a daethant i’r casgliad y byddai’n briodol i’r Gweinidog ddisgwyl ei gasgliadau ac adrodd yn ôl 
i’r Pwyllgor Datblygu Economaidd gyda hyn.

Eitem 6: Cofnodion y cyfarfod ar 23 Mai 2001

6.1 Cytunwyd bod Cofnodion y ddwy ran o’r cyfarfod a gynhaliwyd ar 23 Mai yn gofnod cywir.

6.2 O dan Gamau i’w Cymryd, dywedodd y Cadeirydd fod y pwynt a gododd yn y cyfarfod 
blaenorol (pan oedd Chris Gwyther yn y Gadair) yn ymwneud â’r sail filfeddygol i’r cyngor ei 
bod bellach yn cael ei ystyried yn ddoeth agor llwybrau troed tra nad ydoedd cynt. Dywedodd y 
Gweinidog dros Ddatblygu Economaidd y byddai’n ymateb i hyn. [Cam Gweithredu: Y 
Gweinidog dros Ddatblygu Economaidd].

